Av Oddmund Søvik, kronikk i Dag og Tid 14. desember 2007

”Då avgjerda var teken, tok det seks månader å fullføre oppdraget. Då det var over, var bortimot 800 000 menneske drevne vekk, 531 landsbyar øydelagde og 11 byliknande område tømde for innbyggjarar”. Slik fortel den israelske historikaren Ilan Pappé om kva som hende i Palestina i 1948. I boka legg Pappe fram resultatet av granskingar han har gjort i frisett israelsk arkivmateriale, der han òg har hatt tilgjenge til dagboknotatar frå leiande politikarar og referat frå møter på høgt nivå. 
Pappé hevdar at det som hende med palestinarane i 1948, 1967, og som framleis hender, er eit skuleeksempel på etnisk reinsing, definert som ”ein veldefinert politikk hos ei gruppe menneske, med det mål å systematisk fjerne ei anna gruppe frå eit bestemt område, på grunnlag av religiøs, etnisk eller nasjonal tilknytting” (Druzen Petrovic, Eur J Int Law 1994, 5/3).
Årsakene til den palestinske eksodus (exodus, lat, utdriving) i 1948 har vore mykje diskutert. Her møter ein fastlåste syn og sterke kjensler. For palestinarane er dette Nakba, det vil seie den store katastrofen. Naqba-dagen i den palestinske kalenderen er den 15. mai, nett den datoen i 1948 då Israel proklamerte sjølstende. Etter det den israelske forfattaren Ben Morris skriv, var det frå desember 1947 til november 1948 fire bølgjer med tilsaman 700.000 palestinske flyktningar, eit noko mindre tal enn det Pappé nemner. Det israelske synet var lenge at palestinarane forlet heimane sine dels friviljug, dels etter sterk oppmoding frå arabiske leiarar.

SIONISTISK PLAN?
Den palestinske historikaren Walid Khalidi sette alt i 1961 fram teorien om ein sionistisk ”Master plan” for utdriving av palestinarar. Han hevda at det under krigen i 1948 var ein klar føresetnad at så mange palestina-arabarar som mogleg måtte fjernast frå det som skulle bli den nye israelske staten. Dette låg til grunn for det som vart sett i verk av israelske militære leiarar i felten. Khalid finn støtte for sitt syn millom anna i ein tale av Ben-Gurion til sionist-partiet Mapai 7.februar 1948. der han ”ventar seg store endringar i folkesamansetjinga i landet”.
Etter at dei israelske arkiva vart opna i 1980-åra har ”nye historikarar” (Ben Morris, Ilan Pappé og andre) teikna eit nytt og klårare bilete av kva som hende. Det er nå brei semje om at systematisk utdriving av palestinarar var standard politikk etter proklamasjonen av den israelske staten. Usemja går på om det før den tid, og kanskje lenge før, låg føre ein sionistisk plan for slik utdriving. Ben Morris erkjenner at palestinarane i hovedsak rømde på grunn av, eller av redsle for, israelske åtak. Men han meiner at at det ikkje låg føre nokon utarbeidd israelsk eller sionistisk plan.

KONTROVERSIELL FORSKAR
Ilan Pappé hevdar no at den palestinske eksodus fell inn under nemninga ”etnisk reinsing”. Kven er denne Pappé? Han er fødd av jødiske foreldre, men har vorte ein kontroversiell person med eit svært kritisk syn på israelsk politikk andsynes palestinarane. Han var i mange år forskar og lærar ved universitetet i Haifa, men kom i strid med universitetsleiinga og har flytta til universitetet i Exeter (England).
Bodskapen til Pappé i den siste boka er at det palestinske flyktningproblemet ikkje kom som fylgje av krigen i 1948, men var resultatet av ein vel gjennomarbeidd plan frå leiande sionistar, i fyrste rekkje David Ben-Gurion. Målet, lenge før den andre verdskrigen, var ein sionistisk stat i Palestina, og då skulle og måtte palestinarane vekk. Dette var eit sentralt element i den sionistiske ideologien. ”Eg er for tvangsforflytting. Eg ser ikkje noko umoralsk i det”, sa Ben-Gurion i 1938.
Det var 10. mars 1948, i ”Det Raude Huset” i Tel Aviv at 11 menn la siste hand på ein plan for systematisk utdriving av palestinarar frå store delar av landet. Militære einingar fekk sine instruksar og kunne sette i verk den såkalla D-planen. Landsby etter landsby vart øydelagd gjennom bombardering, riving og brenning. Øydeleggjingane vart slutta av med utleggjing av miner for at folk ikkje skulle vende attende. Massakren i Deir Yassin, ein landsby vest for Jerusalem, er ein av dei styggaste, og samstundes best dokumenterte. Aksjonen vart sett i verk av terrororganisasjonen Irgun, leidd av seinare statsminister og fredsprisvinnar (!) Menachem Begin. Han har sjølv skrive om den sjokkverknad aksjonen hadde, og var meint å ha, på palestinarane.

GOLDA MEIR I HAIFA
Pappé fortel òg om eit anna trist kapittel i historia til Palestina, då folk i Haifa rømde i sjokk og panikk etter å ha vorte terrorisert med skyting. Det vert fortalt at då Golda Meir vitja byen nokre dagar seinere, greidde ho ikkje heilt å løyne kjenslene sine ved synet av folketome heimar der livet var ”frose fast”, med maten på bordet og leikene til borna på golvet. Det heile minte henne om dei verste historiene ho hadde høyrt i familien sin, om progromane i Russland. Men, skriv Pappé, opplevinga kan ikkje ha sett varige spor i hjartet til Golda Meir og bremsa ikkje iveren hennar etter å reinske landet for palestinarar.
Politikken Ben-Gurion førde andsynes sitt eige folk, var å krisemaksimere. Han mana fram ein trugande katastrofe for det israelske folket, der trugsmålet fekk proporsjonar av eit nytt holocaust. Men i den næraste krinsen verka Ben Gurion sjølvsikker og trygg. Han såg, seier Pappé, heilt klart asymmetrien i militær moral og makt.
Då den britiske mandatperioden enda den 14.mai 1948, hadde britane i mange månader vore vitne til det som hende, utan å lyfte ein finger for å hindre den openberre etniske reinsinga. Spesielt svikta britane i Haifa, der forskræmde menneske freista å kome seg unna etter sjøvegen.
Pappé er òg sterkt kritisk til handsaming av Palestina-spørsmålet i SN. Delingsplanen for Palestina er å finne i SN-resolusjon 181 (1947). Etter planen skulle landet delast i tre. På 42 prosent av landet skulle 818 000 palestinarar ha ein stat som inkluderte 10 000 jødar. Staten for jødane vart sett til 56 prosent av landet, med 499 000 jødar og 438 000 palestinarar. Den tredje delen var ein enklave rundt Jerusalem (200 000), likt delt mellom jødar og palestinarar, og med internasjonal jurisdiksjon. Ved å røyste for ein slik delingsplan, seier Pappé, medverka SN-medlemmene direkte til den tragedie som skulle kome. Dei burde ha visst at sionistane, med deira ideologi og målsetjing, aldri ville godta eit slikt resultat, korkje med omsyn til folkesamansetjing eller areal.

SKRIV OM HISTORIA
Det er politikken til Israel anten å nekte for Nakba (”Nakba denial”), eller å sjå til at historia vert skriven om eller gløymd (”The memoricide of the Nakba”). Dette er eit tragisk paradoks når ein veit kor sterkt dette med kollektivt minne er i jødisk tradisjon. Palestinarane kan sjølvsagt ikkje gløyme eller fortrenge den nære fortida si. Og utsiktene til fred og forsoning er ikkje serleg gode så lenge den store katastrofen til palestinarane vert løynd for verda. Ilan Pappé målber ei von om at fleire og fleire israelarar vil skjøne at ei løysing på flyktningspørsmålet må leggjast til grunn i kvar fredsavtale som skal ha nokon sjanse til å lukkast.
